Prednacrt

Z A K O N
O FONDU ZA NAUKU
I OSNOVNE ODREDBE

Član 1.

Ovim Zakonom se osniva Fond za nauku u Federaciji Bosne i Hercegovine ( u daljem tekstu: 
Fond ), uredjuje osiguravanje sredstava Fonda, te uvjeti i način finansiranja i podsticanja naučnoistraživačkog i istraživačkorazvojnog rada koji je od značaja i interesa za razvoj Federacije Bosne i Hercegovine ( u daljem tekstu: Federacija ).

Član 2.

Osnivač Fonda je Federacija.
Fond se osniva u namjeri uspostavljanja sistema ulaganja u naučnoistraživačku i istraživačkorazvojnu djelatnost koja je od posebnog interesa za razvoj Federacije, kao što je: osposobljavanje kadrova za naučnoistraživački rad i usavršavanje naučnika, razvoj naučnoistraživačke infrastrukture, podrška i poticanje saradnje na naučnoistraživačkim i istraživačkorazvojnim projektima izmedju subjekata iz različitih kantona, entiteta, te medjunarodne saradnje.

Član 3.

Fond ima status pravnog lica.
Fond radi i posluje pod nazivom:
Fond za nauku Federacije Bosne i Hercegovine.
Skraćeni naziv Fonda je :___________________
Sjedište Fonda je u Sarajevu, _________________
Rad Fonda je javan.

Član 4.

Djelatnost Fonda je obavljanje poslova na realizaciji zadataka utvrdjenih odredbama ovog zakona.

II UPRAVLJANJE FONDOM

Član 5.

Fondom upravlja Upravni odbor.
Upravni odbor ima ____ članova, koje imenuje Vlada Federacije iz reda članova Akademije nauka i umjetnosti, nastavnika visokoškolskih ustanova i drugih naučnih radnika odnosno stručnjaka sa naučnim stepenom doktora nauke, vodeći računa o odgovarajućoj zastupljenosti naučnih područja.
Mandat članova Upravnog odbora traje četiri godine, sa mogućnošću ponovnog izbora istih lica.

Član 6.

Upravni odbor Fonda:
1. osigurava provodjenje zadataka Fonda u skladu sa odredbama ovog zakona;
2. donosi godišnji finansijski plan Fonda;
3. donosi Pravila Fonda;
4. utvrdjuje kriterije za raspodjelu sredstava Fonda;
5. raspisuje i objavljuje konkurs za finansiranje odnosno poticanje projekata 
sredstvima Fonda;
6. rasporedjuje sredstva na korisnike;
7. vrši kontrolu namjenske upotrebe sredstava;
8. donosi obračun poslovanja Fonda;
9. podnosi , putem nadležnog ministarstva, izvještaj o radu i poslovanju Fonda,
najmanje jedanput godišnje;
9. donosi Poslovnik o svom radu;
10. obavlja i druge poslove iz djelokruga organa upravljanja, u skladu sa Pravilima 
Fonda i drugim aktima.
Finansijski plan Fonda, donosi se uz prethodnu saglasnost federalnog organa uprave, nadležnog za poslove nauke ( u daljem tekstu: Ministarstvo), u skladu sa odgovarajućim dugoročnim programom.

Član 7.

Fondom rukovodi direktor, koga imenuje i razrješava Upravni odbor Fonda, na temelju javnog konkursa, a uz prethodnu saglasnost Ministarstva,
Direktor pretstavlja i zastupa Fond, organizira i rukovodi radom Fonda, izvršava odluke Upravnog odbora Fonda, odgovoran je za zakonitost rada Fonda, te obavlja druge poslove koji, prema Pravilima Fonda, spadaju u djelokrug organa rukovodjenja.
Direktor ne može biti član Upravnog odbora Fonda.

Član 8.

Fond donosi Pravila, koja bliže uredjuju način odlučivanja Upravnog odbora, uvjete i postupak imenovanja i razrješenja direktora Fonda, te sva ostala pitanja koja su od značaja za rad i funkcioniranje Fonda.
Pravila Fonda donosi Upravni odbor Fonda, uz prethodnu saglasnost Ministarstva.

Član 9.

Prilikom izbora i imenovanja predsjednika i zamjenika predsjednika Upravnog odbora Fonda, te direktora Fonda, osigurava se zastupljenost konstitutivnih i ostalih naroda u Federaciji.

III SREDSTVA FONDA

Član 10.

Sredstva Fonda osiguravaju se iz budžeta Federacije, godišnjim izdvajanjem 0,3% bruto društvenog proizvoda Federacije ( BDP ).
Iz sredstava, izdvojenih u skladu sa stavom 1. ovog člana, rezervira se dio sredstava u visini do 5%, koji se vodi kao budžetska stavka Vlade Federacije za posebne namjene u naučnoistraživačkoj djelatnosti.
Odluku o upotrebi sredstava iz prethodnog stava donosi Vlada Federacije.

Član 11.

Izdvojena sredstva, nakon rezervacije sredstava u skladu sa stavom 2. člana 10. ovog zakona, usmjeravaju se u Fond mjesečno, u iznosu jedne dvanaestine ukupnih godišnjih sredstava koja se prema odredbama ovog zakona koriste putem Fonda.
Sredstva koja Fond ne utroši u toku jedne godine, ali za njihovo korišćenje preuzme ugovornu obavezu, prenose se u narednu godinu za ugovorene namjene ( projekti čija realizacija traje duže od jedne godine i dr. ).
Neutrošena sredstva, za čije korišćenje Fond nije preuzeo obavezu do isteka godine, vraćaju se u budžet Federacije.

Član 12.

Osim sredstava koja stiče iz budžeta Federacije, Fond može sticati sredstva i iz drugih raspoloživih izvora, donacija i dr.

IV KORIŠĆENJE SREDSTAVA

Član 13.

Sredstva Fonda koriste se za finansiranje i poticanje finansiranja naučnoistraživačkih i istraživačkorazvojnih projekata, i to:
1. 30% od ukupno raspoloživih sredstava – za finansiranje osposobljavanja i 
uvodjenja u naučni rad mladje populacije, kao podrška sticanju naučnog stepena 
magistra i doktora nauka i njihovo dalje usavršavanje ( projekat “ Mladi istraživači “ ). 
2. 40% od ukupno raspoloživih sredstava - za finasiranje razvoja postojeće i uvodjenje 
nove naučnoistraživačke infrastrukture, kao podrške stvaranju preduvjeta za 
naučnoistraživački i istraživačkorazvojni rad (projekti “Naučna infrastruktura” ).
3. 30% od ukupno raspoloživih sredstava - za poticanje finansiranja naučnoistraživačkih i istraživačkorazvojnih projekata, koji se realiziraju u saradnji subjekata iz različitih kantona, entiteta, Distrikta Brčko ili u okviru medjunarodne saradnje.
Za namjene predvidjene odredbama ovog člana, sredstva Fonda se ulažu bespovratno.

Član 14.

O korišćenju sredstava Fonda za namjene utvrdjene članom 13. tačka 1. 2. i 3. odlučuje Upravni odbor Fonda, u skladu sa raspoloživim sredstvima i na osnovu postupka predvidjenog odredbama ovog zakona.
U postupku odlučivanja o korišćenju sredstava Fonda za finasiranje projekata, Upravni odbor, prema potrebi, može odrediti ekspertni tim ili eksperta pojedinca, radi stručne ocjene ponudjenih projekata.
Ekspertni tim, odnosno ekspert pojedinac, daje ocjenu prihvatljivosti projekta, a posebno sa stanovišta opravdanosti ulaganja sredstava Fonda u projekat.
Opći kriteriji za ocjenu projekata su:
- značaj projekta za razvoj Federacije;
- naučna vrijednost i medjunarodna relevantnost projekta;
- racionalnost troškova u organizaciji i realizaciji projekta;
- ekološka prihvatljivost projekta.
Kada je za pojedine namjene ponudjen veći broj projekata u odnosu na raspoloživa sredstva, ocjena eksperata pretstavlja osnovu za odredjivanje prioriteta odnosno reda prvenstva ponudjenih projekata.

Član 15.

Članove ekspertnog tima, odnosno eksperta pojedinca, Upravni odbor imenuje iz reda stručnjaka za odredjena naučna područja odnosno odgovarajuća polja.
Upravni odbor odnosno Fond će osigurati tajnost tj. nedostupnost imena eksperata.
Članovi ekspertnog tima, odnosno ekspert pojedinac, imaju pravo na nadnadu za rad.
Visina naknade za rad eksperata uredjuje se posebnom odlukom Upravnog odbora Fonda.

1. Finansiranje osposobljavanja kadrova za naučnoistraživački i istraživačkorazvojni rad
Član 16.

Dio sredstava Fonda ( tačka 1. člana 13. ) koristi se kao podrška osposobljavanju mladje populacije za naučni rad, stvaranjem povoljnijih uvjeta za sticanje naučnog stepena magistara i doktora nauka, postdoktorske studije i druge vidove usavršavanja, tj. sticanja novih i proširivanja postojećih znanja.

Član 17.

Sredstva Fonda, predvidjena za namjene iz prethodnog člana, mogu se koristiti za:
1. postdiplomsku nastavu – studij za sticanje naučnog stepena magistra;
2. istraživački rad ( ukuljučujući troškove mentora ), na kojem se temelji priprema magistarskog rada ili doktorske disertacije;
3. izradu magistarskog rada ili doktorske disertacije;
4. odbranu magistarskog rada ili doktorske disertacije.

Član 18.

O finansiranju troškova postdiplomskih studija, odnosno troškova za sticanje naučnog stepena magistra ili doktora nauka, Fond odlučuje na osnovu javnog konkursa.
Konkurs raspisuje i objavljuje Upravni odbor Fonda.

Član 19.

Prilikom raspisivanja konkursa, Upravni odbor Fonda donosi odluku o raspodjeli kvote sredstava po pojedinim naučnim područjima, na osnovu prethodno utvrdjenih proporcija medju naučnim područjima.


Član 20.

Na javnom konkursu Fonda mogu učestvovati lica, koja ispunjavaju slijedeće uvjete:
1. da su postigli uspjeh u prethodnom studiju odnosno školovanju sa prosječnom ocjenom - najmanje 8,00;
2. da su mladja od 28 godina života, ako konkurušu za finansiranje postdiplomske nastave, odnosno mladja od 32 godine života, ako konkurišu za finansiranje troškova sticanja naučnog stepena doktora nauka.
Utvrdjeni uvjet godina života, odnosi se na kandidate sa završenim dodiplomskim studijem u trajanju od četiri godine.
Za kandidate sa završenim dodiplomskim studijem, koji prema nastavnom planu i programu visokoškolske ustanove, traje više od četiri godine, granica godina života se pomjera za odgovarajuće godine dužeg trajanja dodiplomskog studija.

Član 21.

Učesnici na konkursu, koji su u radnom odnosu, uz prijavu na konkurs obavezno prilažu preporuku poslodavca, koja sadrži podršku i izjavu poslodavca da će izbjegavati sukob interesa izmedju rada odnosno poslova zaposlenika i njegovog osposobljavanja odnosno usavršavanja za naučni rad.

Član 22.

Na osnovu podnesenih prijava na konkurs, Fond utvrdjuje rang liste kandidata koji ispunjavaju uvjete konkursa.
Rang liste se utvrdjuju po naučnim područjima, a na osnovu podataka o općem uspjehu koji je kandidat postigao u prethodnom školovanju odnosno studiju.

Član 23.

U skladu sa raspoloživim sredstvima i na osnovu konačno utvrdjenih rang lista kandidata, Upravni odbor Fonda donosi pojedinačne odluke o finansiranju troškova za namjene utvrdjene odredbama ovog zakona.
Prilikom donošenja odluke, prednost imaju kandidati sa većom prosječnom ocjenom općeg uspjeha u prethodnom studiju, a unutar odgovarajućeg naučnog područja.
U slučaju kada je na konkurs Fonda prijavljeno manje kandidata u odnosu na raspoloživa sredstva, utvrdjena za pojedina naučna područja, Upravni odbor može izvršiti preraspodjelu sredstava, ako to ocjeni potrebnim i opravdanim na osnovu stanja i podataka sa rang lista kandidata.

Član 24.

Ostala pitanja koja se odnose na postupak konkursa i odlučivanje po konkursu, uredjuju se odlukom Upravnog odbora Fonda.

Član 25.

Na osnovu konačne odnosno pravosnažne odluke Upravnog odbora, Fond zaključuje sa korisnikom sredstava ugovor, kojim se uredjuje obim, rokovi i drugi uvjeti finansiranja.

Član 26.

U okviru sredstava, raspoloživih za namjene utvrdjene tačkom 1. člana 13. ovog zakona, Upravni odbor Fonda može odobriti poticajna sredstva za troškove istraživačkog rada, koji se obavlja u inozemstvu u svrhu pripreme doktorske disertacije, kao i za troškove postdoktorskih studijskih boravaka u inozemstvu.
Odluku o finansiranju troškova u smislu prethodnog stava, donosi Upravni odbor od slučaja do slučaja, ovisno o raspoloživim sredstvima Fonda i obima potreba za namjene utvrdjene odredbama člana 16. ovog zakona, te ovisno od obima sredstava koji su za traženu namjenu osigurani iz drugih izvora.

2. Finansiranje projekata naučnoistraživačke infrastrukture
Član 27.

Iz sredstava Fonda finansiraju se projekti naučnoistraživačke infrastrukture, kao podrška oporavku i razvoju djelatnosti koje su preduvjet uspješnosti naučnoistra- živačkih i istraživačkorazvojnih projekata.

Član 28.

U smislu člana 27. ovog zakona, sredstvima Fonda se mogu finansirati projekti čija je namjena:
1. internacionalizacija i podizanje nivoa domaćih naučnih časopisa, sa konačnim ciljem da postanu medjunarodno referentni;
2. potpora e-comerce informacija, putem interneta za visokoškolske ustanove i druge subjekte koji se bave naučnoistraživačkim i istraživačkorazvojnim radom;
3. potpora prikazu vlastite naučne produkcije u inozemstvu, sa ciljem privlačenja inozemnih partnera u naučnoistraživačku saradnju;
4. potpora održavanju naučnih skupova u zemlji, sa obaveznim medjunarodnim učešćem
5. potpora izdavačkoj djelatnosti naučne literature i visokoškolskih udžbenika, sa obaveznom medjunarodnom recenzijom;
6. finansiranje i/ili potpora izgradnji općih laboratorijskih i informacijskih kapaciteta, a posebno onih koji su preduvjet akreditacije i/ili certifikacije i kvaliteta medjunarodne razmjene;
7. izrada enciklopedija i leksikona od značaja i interesa za Federaciju i Bosnu i Hercegovinu;
8. potpora inovatorima za medjunarodne nastupe;
9. ostale infrastrukturne namjene, koje specificira Upravni odbor Fonda, a naročito informacione; Nacionalna univerzitetska biblioteka (NUB), održavanje i razvoj Kooperativnog Online Bibliografskog Sistema i Servisa BiH ( COBISS ), te akademske i istraživačke mreže BiH ( BIHARNET ).

Član 29.

Projekti naučnoistraživačke infrastrukture finansiraju se na osnovu javnog konkursa. koga raspisuje i objavljuje u javnim glasilima, Upravni odbor Fonda.
Prije raspisivanja konkursa, a na osnovu ukupnih sredstava raspoloživih za finansiranje naučnoistraživačke infrastrukture, Upravni odbor Fonda donosi odluku o utvrdjivanju kvote sredstava po pojedinim namjenama.

Član 30.

Na javnom konkursu Fonda mogu učestvovati:
1. fizička lica - za projekte naznačene pod tačkom 3. 5. 8. i 9.člana 27. ovog zakona;
2. pravna lica - za projekte naznačene pod tačkom 1. 2. 4. 6. 7. 8. i 9. člana 27. ovog zakona.

Član 31.

Ostala pitanja koja se odnose na konkurs i odlučivanje po konkursu, uredjuju se odlukom Upravnog odbora Fonda.

Član 32.

Na osnovu provedenog postupka po konkursu, Upravni odbor donosi pojedinačne odluke o finansiranju projekata iz sredstava Fonda.
Na osnovu konačne odluke Upravnog odbora, Fond sa korisnikom sredstava zaključuje ugovor, kojime se uredjuje obim sredstava, rokovi i drugi uvjeti finansiranja projekta.

Član 33.

Lica ( pravna i fizička ), čiji su projekti pozitivno ocjenjeni, a finansiranje nije odobreno zbog nedostatka sredstava, mogu sa istim ili inoviranim projektom učestvovati na konkursu Fonda u narednoj godini.


3.1. Poticanje naučnoistraživačkih projekata
Član 34.

Dio sredstava Fonda, predvidjen tačkom 3. člana 13. ovog zakona, koristi se za poticaj finansiranju naučnoistraživačkih projekata, koji se realiziraju u saradnji univerziteta iz različitih kantona, entiteta, Distrikta Brčko ili u okviru medjunarodne saradnje.
Za namjene iz prethodnog stava, Fond odobrava, u pravilu, 50% od ukupno raspoloživih sredstava predvidjenih za poticajno finansiranje projekata.

Član 35.

Odluku o poticanju finansiranja naučnoistraživačkih projekata donosi Upravni odbor Fonda, na osnovu javnog objavljivanja poziva za ponudu projekata.
Prilikom donošenja odluke o objavljivanju javnog poziva za dostavljanje ponuda, Upravni odbor utvrdjuje iznos sredstava za ovaj vid poticajnog finansiranja projekata i uvjete finansiranja.

Član 36.

Na osnovu prikupljenih ponuda, odluku o dodjeli sredstava za poticajno finansiranje naučnoistraživačkih projekata, donosi Upravni odbor Fonda.
Prilikom odlučivanja o dodjeli poticajnih sredstava Fonda, prednost imaju projekti čija realizacija zahtjeva ulaganje manjeg obima sredstava Fonda.
Fond putem javne objave saopštava podatke o projektima za čiju realizaciju su odobrena poticajna sredstva Fonda.

Član 37.

Posebnim ugovorom uredjuju se medjusobni odnosi izmedju Fonda i korisnika poticajnih sredstava Fonda.
Ugovorom se, pored ostalog, utvrdjuje obaveza korisnika sredstava za prezentaciju završenog projekta i obaveza objavljivanja radova u časopisima ili publikacijama sa medjunarodno priznatom recenzijom i njima po vrsti izjednačenim časopisima i publikacijama ( rezenzirani časopisi i publikacije uvedeni u medjunarodne indekse).

Član 38.

Fond javno objavljuje podatke o izvršenim i neizvršenim obavezama voditelja naučnoistraživačkog projekta za čiju realizaciju su odobrena poticajna sredstva Fonda.
Korisnik poticajnih sredstava Fonda koji ne realizira obaveze iz ugovora sa Fondom, gubi pravo učešća na narednim konkursima Fonda, a u slučaju grubog kršenja obaveza, Fond će tražiti povrat dodjeljenih poticajnih sredstava ( netačno prikazivanje podataka o temeljnim sredstvima za realizaciju projekta kao osnove za dodjelu poticajnih sredstava Fonda i sl. ).
Ugovorom izmedju Fonda i korisnika poticajnih sredstava Fonda preciznije se uredjuje rješavanje slučajeva iz prethodnog stava.


3.2. Poticanje istraživačkorazvojnih projekata
Član 39.

Dio sredstava Fonda, namjenjenih za poticajno finansiranje projekata, koristi se za podršku i poticaj finansiranju istraživačkorazvojnih projekata koji se realiziraju u saradnji subjekata iz različitih kantona
Za namjene iz prethodnog stava, Fond, u pravilu, odobrava 50% od ukupnih sredstava raspoloživih za poticajno finansiranje projekata.

Član 40.

Sredstva za poticajno finansiranje istraživačkorazvojnih projekata odobravaju se na osnovu javnog konkursa , koga raspisuje i objavljuje Upravni odbor Fonda.

Član 41.

Na javnom konkursu Fonda mogu učestvovati pravna lica iz oblasti privrede ili usluga, uz uvjete:
1. da pravno lice istraživačkorazvojni projekat realizira u saradnji sa ustanovom ili drugom institucijom koja je registrirana za obavljanje naučnih odnosno razvojnih 
istraživanja;
2. da su za realizaciju projekta odobrena poticajna sredstva kantona, na čijem području pravno lice ima sjedište i obavlja svoju djelatnost;
3. da je realizacija projekta u funkciji povećanja tržišne/konkurentne sposobnosti pravnog lica, odnosno da realizacija projekta pretpostavlja osvajanje novih proizvoda, tehnologija, usluga ili unapredjenje postojećih.
Ostale, dodatne uvjete, utvrdjuje Upravni odbor Fonda, prema potrebi.

Član 42.

Na osnovu provedenog konkursa, Upravni odbor Fonda donosi odluku o dodjeli poticajnih sredstava Fonda, u skladu sa raspoloživim sredstvima.
Prilikom odlučivanja o dodjeli poticajnih sredstava Fonda prednost imaju projekti čija realizacija zahtjeva ulaganje manjeg obima sredstava Fonda.
Poticajna sredstva Fonda, u pravilu, su jednaka sredstvima kojim kanton potiče finansiranje konkretnog projekta.

Član 43.

Medjusobni odnosi izmedju Fonda i korisnika poticajnih sredstava Fonda uredjuju se posebnim ugovorom.
Korisnik poticajnih sredstava Fonda koji ne realizira obaveze iz ugovora, gubi pravo učešća na narednim konkursima Fonda, a u slučaju grubog kršenja obaveza, Fond će tražiti povrat dodjeljenih poticajnih sredstava ( netačno prikazivanje podataka o vlastitim sredstvima za realizaciju projekta kao osnove za dodjelu poticajnih sredstava Fonda i sl ).
Ugovorom iz stava 1. ovog člana prciznije se uredjuje rješavanje slučajeva iz prethodnog stava.

V STRUČNI I ADMINISTRATIVNI POSLOVI FONDA

Član 44.

Stručne, administrativne i druge slične poslove za potrebe rada i poslovanja Fonda, obavlja stručna služba Fonda.
Pravilima Fonda bliže se uredjuju pitanja od značaja za obavljanje poslova stručne službe Fonda.

Član 45.

Ukupni troškovi rada i realizacije zadataka Fonda, u skladu sa odredbama ovog zakona, mogu godišnje iznositi najviše do 5%, ukupnih godišnjih sredstava Fonda, s tim da troškovi rada eksperata mogu iznositi do 3%, a troškovi rada administracije najviše do 2% ukupnih godišnjih sredstava Fonda.

Član 46.

Na prava, obaveze i odgovornosti zaposlenika u stručnoj službi Fonda, primjenjuju se propisi koji ta pitanja uredjuju za zaposlene u federalnim organima uprave.


VI ZAVRŠNE ODREDBE

Član 47.

Ovaj zakon predstavlja osnivački akt za upis Fonda u odgovrajući registar.
Registar vodi Federalno ministarstvo nadležno za poslove nauke.
Fond počinje sa radom danom upisa u registar.
Federalni ministar za poslove nauke propisat će sadržaj i način vodjenja registra iz stava 2. ovog člana.

Član 48.

Nadzor nad radom Fonda vrši Federalno ministarstvo nadležno za poslove nauke i Federalno ministarstvo finansija/financija, svako u pitanjima iz svoje nadležnosti.

Član 49.

Vlada Federacije će, u roku od 30 dana od dana stupanja na snagu ovog zakona, imenovati članove Upravnog odbora Fonda i odrediti lice, koje će do imenovanja direktora Fonda, pretstavljati i zastupati Fond, te poduzimati radnje za početak rada Fonda.
Upravni odbor Fonda će u roku od 90 dana, od njegovog imenovanja, donijeti pravila Fonda i poduzeti druge radnje za početak rada Fonda.

Član 50.

Ostala pitanja, koja se odnose na rad i poslovanje Fonda i njegovih organa, a koja nisu posebno precizirana odredbama ovog zakona, uredjuju se Pravilima Fonda, a prema potrebi, aktom Vlade Federacije, nadležnog ministarstva i odlukama Upravnog odbora Fonda.

Član 51.

Ovaj zakon stupa na snagu osmog dana od dana objavljivanja u “ Službenim novinama Federacije BIH “.

